
НЭГ. ЕРӨНХИЙ ҮНДЭСЛЭЛ
Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-т тусгасан бодлогын үндсэн 4 чиглэлийн хүрээнд хэрэгжүүлэх 14 мега төслийн 12-т “Газрын тос боловсруулах цогцолборыг ашиглалтад оруулна. Тус төслийг хэрэгжүүлснээр жилд 1.5 сая тонн түүхий тосноос 1.3 сая тонн бүтээгдэхүүн гарган авч, дотоодын газрын тосны хэрэглээний 55 орчим хувийг бүрэн хангах, импортын хараат байдлыг бууруулах, шатахууны үнийг бие даан, уян хатан зохицуулах боломж бүрдэнэ.” гэж, 3.3.1.6-д “Дорноговь аймагт дотоодын түүхий эдэд түшиглэсэн газрын тос боловсруулах үйлдвэрийг ашиглалтад оруулж, олон улсын стандартын шаардлага хангасан авто бензин, түлшний тодорхой хувийг дотоодоосоо хангах нөхцөлийг бүрдүүлнэ.” гэж тус тус заасан.
Монгол Улсын Засгийн газраас газрын тосны бүтээгдэхүүний импортын хараат байдлыг бууруулах зорилтын хүрээнд газрын тос боловсруулах үйлдвэрийг 2028 онд ашиглалтад оруулахаар ажиллаж байна. Энэхүү зорилтыг хангах үүднээс бүтээгдэхүүн хуваах гэрээ (БХГ)-ний дагуу газрын тосны хайгуул, олборлолтын үйл ажиллагаа явуулж буй аж ахуйн нэгжүүдийн үйл ажиллагааны тогтвортой байдлыг хангах, хөрөнгө оруулалтыг нэмэгдүүлэх, олборлолтын хэмжээг өсгөх шаардлага үүсээд байна.
Газрын тосны тухай 1991 оны 01 дүгээр сарын 18-ны өдөр батлагдсан хуулийн дагуу 1993, 1995, 1997 онуудад байгуулагдсан бүтээгдэхүүн хуваах гэрээнүүд нь татварын багц хууль болон бусад хууль тогтоомжуудын өөрчлөлттэй зөрчилдөж эхэлснээр татварын асуудалтай тулгарч байна. 
Тухайлбал, “Петрочайна Дачин Тамсаг” компанийн 2013-2024 оныг хамарсан татварын хяналт шалгалтаар нийт 703.3 тэрбум төгрөгийн акт тавигдсан бол 2013-2020 оныг хамарсан нийгмийн даатгалд нийт 7.3 тэрбум төгрөгийн акт тавигдсан байна. Мөн холбогдох татварын хуулийн өөрчлөлтийн хүрээнд 2013 оноос 2014 оны Газрын тосны тухай хуулийг дагалдан өөрчлөлт орох хүртэлх хугацаанд хилээр оруулсан тусгай зориулалтын техник, тоног төхөөрөмж, бараа материалд гаалийн тариф, НӨАТ болох 22.2 тэрбум төгрөг (16.6 сая ам.доллар)-ийг төлсөн. Мөн Тосон-Уул XIX талбайн БХГ-ний 8 дугаар зүйлийн 8.1-д роялти буюу газрын тосны нөөц ашигласны төлбөр нь Засгийн газарт ногдох ашигт газрын тосны хэсэгт багтахаар заасан бөгөөд 2014 онд шинэчлэн батлагдсан Газрын тосны тухай хуульд өмнө байгуулагдсан БХГ-үүдийн төлбөр, өртөг нөхөлт, бүтээгдэхүүн хуваалтын хувь хэмжээг гэрээнд заасан хувь хэмжээгээр зохицуулахаар тус тус заасан. Гэвч Үндэсний аудитын газраас Тосон-Уул XIX талбайн 2014-2018 оныг хамарсан газрын тосны нөөц ашигласны төлбөр 66.7 тэрбум төгрөгийг нөхөн төлөх акт тавьсан. 
“Доншен газрын тос (Монгол)” компанийн хувьд мөн адил шалтгаанаар 2012-2023 оныг хамарсан татварын хяналт шалгалтаар нийт 23.8 тэрбум төгрөгийн акт тавигдсан. Мөн түүхий тос хуваалтын экспортын цэгтэй холбоотой зардлын ангиллын маргаанаас үүдэлтэйгээр Үндэсний аудитын газраас 2014-2022 оныг хамрах хугацаанд 12.4 тэрбум төгрөгийн албан шаардлага, акт тавьсан бөгөөд цаашид жил бүр энэ төлбөр нэмэгдэн гарахаар байна. 
Мөн Дорнод аймгийн Аудитын газраас Ашигт малтмалын тухай хуулийг үндэслэн “Петрочайна Дачин Тамсаг” компанийг гадаад ажилтны квот хэтрүүлсэн шалтгаанаар 5.3 тэрбум төгрөг нөхөн төлүүлэх акт тавьсан бол Сүхбаатар аймгийн Засаг даргын Тамгын газраас Бичигт боомт руу түүхий тос тээвэрлэж байгаль орчинд хохирол учруулсан гэж үзэж 21.5 тэрбум төгрөгийг нөхөн төлүүлэхээр шүүхэд нэхэмжлэл гаргаад байна. Түүнчлэн байгаль орчныг хамгаалах, орон нутгийн хөгжилд сайн дурын үндсэн дээр дэмжлэг үзүүлэх гэрээг тухайн тусгай зөвшөөрлийн талбай орших сумын Засаг даргатай байгуулахаар Газрын тосны тухай хуулийн 11 дүгээр зүйлийн 11.2.17-д заасныг үндэслэн Дорнод аймгийн Халх гол, Матад сумдаас нийт 5.4 тэрбум төгрөгийн нөхөн төлбөрийг тус тус нэхэмжилсэн байна.
Дээрх төлбөр, шимтгэл, татварын актын төлбөрүүдээс Монгол Улсын шүүхээр шийдвэрлэгдсэнээс бусад дараах төлбөр, шимтгэлийг бүтээгдэхүүн хуваах гэрээнд заасны дагуу шийдвэрлэх шаардлагатай байна. 
Шийдвэрлэх шаардлагатай татвар, шимтгэл
	Татвар, шимтгэл
	Дүн (тэрбум.төг)
	Нийт дүн (тэрбум.төг)

	
	Петрочайна Дачин Тамсаг ХХК
	Доншен газрын тос (Монгол) ХХК
	

	Татвар
	703.3
	23.8
	727.1

	Нийгмийн даатгалын шимтгэл
	1.65
	-
	1.65

	Гаалийн татвар, НӨАТ
	22.2
	10.9
	33.1

	Нийт дүн
	727.2
	34.7
	761.9



“Петрочайна Дачин Тамсаг ХХК” нь БХГ-т Тосон-Уул XIX, Тамсаг XXI талбайд нийт 4.3 тэрбум ам.долларын хөрөнгө оруулалт (өртөг нөхөгдөх зардал) хийснээс 1.8 тэрбум ам.долларыг өртөгт газрын тосоор нөхөн авч, 2.5 тэрбум ам.долларыг нөхөж авах дутуу байна. “Доншен газрын тос (Монгол)” ХХК-ийн хувьд 1997 оны бүтээгдэхүүн хуваах гэрээт талбайд нийт 350.1 сая ам.долларын хөрөнгө оруулалт (өртөг нөхөгдөх зардал) хийснээс 194.0 сая ам.долларыг өртөгт газрын тосоор нөхөн авч, 156.2 сая ам.долларыг нөхөж авах дутуу байна. 
Тус 2 компани нь БХГ-ний хугацаанд нийт 12 сая тонн газрын тос олборлож, 11.5 сая тонн газрын тос экспортолсон бөгөөд бүтээгдэхүүн хуваалтаар улсын төсөвт нийт 3 их наяд төгрөгийг төвлөрүүлээд байна. Сүүлийн 3 жилийн хугацаанд буюу 2023 онд 304.2 тэрбум төгрөг, 2024 онд 237.9 тэрбум төгрөг, 2025 онд 231.9 тэрбум төгрөг улсын төсөвт төвлөрүүлсэн бол 2026 оны төсвийн хуулиар 231.5 тэрбум төгрөг төвлөрүүлэх төлөвлөгөөтэй байна.
Тус 2 компанид үүсээд буй татвар, шимтгэлийн актын төлбөрийг бүтээгдэхүүн хуваах гэрээнд заасны дагуу Монгол Улсын Засгийн газарт ногдох газрын тосны төлбөрт суутган тооцох замаар шийдвэрлэхэд дараах тооцоолол гарч байна. 
Газрын тосны орлогоос суутган тооцож дуусах хугацаа
	Он
	Газрын тосны олборлолтын хэмжээ (мян.тонн)
	Бүтээгдэхүүн хуваалтаас Засгийн газарт ногдох орлого (тэрбум.төг)
	Суутган тооцоолол (тэрбум.төг)

	Хуримтлагдсан татвар, шимтгэлийн хэмжээ
	(761.9)

	2027
	421.0
	228.2
	(533.6)

	2028
	448.0
	227.5
	(306.1)

	2029
	415.0
	201.0
	(105.1)

	2030
	442.0
	214.1
	108.9



Бүтээгдэхүүн хуваах гэрээний суурь зарчмын дагуу татвар, бүтээгдэхүүн хуваалтын орлого хоёрыг давхардуулахгүйгээр нэгэнт үүссэн актуудын төлбөрийг дээрх тооцооллоор суутган тооцох боломжтой байна. 
Петрочайна Дачин Тамсаг ХХК-ийн Тосон-Уул XIX талбайн нөөц ашигласны төлбөртэй холбоотой үүссэн асуудлыг тухайн бүтээгдэхүүн хуваах гэрээний 8 дугаар зүйлийн 8.1-д заасны дагуу ашигт газрын тосны Монгол Улсын Засгийн газарт ногдох хэсэгт багтаан тооцохоор Газрын тосны тухай хуульд өөрчлөлт оруулах тухай хуулийн төсөл болон түүнийг дагаж мөрдөх журмын тухай хуулийн төсөлд тусган боловсрууллаа. 
Газрын тосны тухай хуульд өөрчлөлт оруулах тухай хуулийн төсөл болон хамт өргөн мэдүүлэх Газрын тосны тухай хуульд өөрчлөлт оруулах тухай хуулийг дагаж мөрдөх журмын тухай, Нийгмийн даатгалын ерөнхий хуульд нэмэлт оруулах тухай, Нийгмийн даатгалын ерөнхий хуульд нэмэлт оруулах тухай хуулийг дагаж мөрдөх журмын тухай, Татварын ерөнхий хуульд нэмэлт оруулах тухай, Татварын ерөнхий хуульд нэмэлт оруулах тухай хуулийг дагаж мөрдөх журмын тухай хуулийн төслүүдийг хэрэгжүүлэхтэй холбогдон гарах зардлын тооцоог Монгол Улсын Засгийн газрын 2016 оны 59 дүгээр тогтоолын 4 дүгээр хавсралтаар баталсан “Хуулийн төслийг хэрэгжүүлэхтэй холбогдон гарах зардлын тооцоо хийх аргачлал”-ын дагуу боловсрууллаа.
ХОЁР. ХУУЛИЙН ЭТГЭЭДЭД ҮҮСЭХ ЗАРДЛЫН ТООЦОО
Бүтээгдэхүүн хуваах гэрээний хүрээнд гэрээлэгч компани нь газрын тосны хайгуул, ашиглалтын үйл ажиллагааг хэрэгжүүлэхэд шаардагдах хөрөнгө оруулалт, үйл ажиллагааны бүх зардал, түүнчлэн хайгуулын болон санхүүгийн эрсдэлийг өөрийн хөрөнгөөр 100 хувь хариуцан хэрэгжүүлдэг. Газрын тосны олборлолт эхэлсний дараа гэрээлэгч нь гэрээнд заасан нөхцөл, хувь хэмжээний дагуу гаргасан хөрөнгө оруулалт, зардлаа олборлосон газрын тосны тодорхой хэмжээгээр нөхөн авдаг бөгөөд үүнээс үлдсэн хэсгийг бүтээгдэхүүн хуваах гэрээнд заасан хувь хэмжээгээр Засгийн газар болон гэрээлэгчийн хооронд хуваарилдаг.
Газрын тосны хайгуул, ашиглалтын үйл ажиллагаа нь геологийн тодорхой бус нөхцөл, өндөр технологи, их хэмжээний хөрөнгө оруулалт, урт хугацааны санхүүжилт шаарддаг бөгөөд зах зээлийн үнийн хэлбэлзэл, үйл ажиллагааны болон санхүүгийн эрсдэл өндөртэй стратегийн ач холбогдол бүхий салбар юм. Хайгуул, ашиглалтын үе шатанд шаардагдах хөрөнгө оруулалт, зардал нь ихэвчлэн урт хугацаанд нөхөгдөх бөгөөд хайгуулын ажил амжилтгүй болсон тохиолдолд оруулсан хөрөнгө оруулалтыг нөхөн авах боломжгүй эрсдэлийг хөрөнгө оруулагч бүрэн хариуцдаг онцлогтой. 
БХГ-ний хугацаанд “Петрочайна Дачин Тамсаг ХХК” нь БХГ-т Тосон-Уул XIX, Тамсаг XXI талбайд нийт 4.3 тэрбум ам.долларын хөрөнгө оруулалт (өртөг нөхөгдөх зардал) хийснээс 1.8 тэрбум ам.долларыг өртөгт газрын тосоор нөхөн авч, 2.5 тэрбум ам.долларыг нөхөж авах дутуу байна. “Доншен газрын тос (Монгол)” ХХК-ийн хувьд 1997 оны бүтээгдэхүүн хуваах гэрээт талбайд нийт 350.1 сая ам.долларын хөрөнгө оруулалт (өртөг нөхөгдөх зардал) хийснээс 194.0 сая ам.долларыг өртөгт газрын тосоор нөхөн авч, 156.2 сая ам.долларыг нөхөж авах дутуу байна. 
Иймд хуулийн төсөл батлагдсанаар БХГ-ний дагуу газрын тосны ашиглалтын үйл ажиллагаа явуулж буй тус 2 компанид шууд болон шууд бусаар нэмэлт зардал гарахгүй бөгөөд цаашид үйл ажиллагаагаа хэвийн үргэжлүүлж, хөрөнгө оруулалт, олборлолтын хэмжээг нэмэгдүүлэх нөхцөл бүрдэнэ. 
ГУРАВ. ИРГЭНД ҮҮСЭХ ЗАРДЛЫН ТООЦОО
Хуулийн төсөл нь иргэнд шууд болон шууд бусаар үүрэг бий болгосон заалт тусгагдаагүй буюу зохицуулалтууд нь бүхэлдээ иргэний үүрэгт хамааралгүй байх тул Газрын тосны тухай хуульд өөрчлөлт оруулах тухай хуулийн төсөл болон хамт өргөн мэдүүлэх хууль хуулийн төсөл батлагдсанаар иргэнд нэмэлт зардал үүсгэхгүй.
ДӨРӨВ. ТӨРИЙН БАЙГУУЛЛАГАД ҮҮСЭХ ЗАРДЛЫН ТООЦОО
Монгол Улсын Засгийн газар нь бүтээгдэхүүн хуваах гэрээний хүрээнд үүсэх газрын тосны хайгуул, ашиглалтын үйл ажиллагаанд шаардагдах хөрөнгө оруулалт болон үйл ажиллагааны зардлыг хариуцдаггүй бөгөөд уг хөрөнгө оруулалт, зардлыг гэрээлэгч компаниуд өөрийн хөрөнгөөр бүрэн хариуцан гүйцэтгэдэг.
Иймд хуулийн төслийг хэрэгжүүлснээр холбогдох төрийн байгууллагуудын чиг үүрэг, бүтэц, зохион байгуулалт, орон тоонд өөрчлөлт орохгүй, шинээр орон тоо бий болгох шаардлага үүсэхгүй бөгөөд улсын төсвөөс нэмэлт зардал шаардагдахгүй.

